
	ГУДАМ ЗЭЭЛИЙН ДУУЧИН

	 

	“Улсын хэвлэлийн хэрэг эрхлэх хороо” 1960 онд Улаанбаатар хотноо эрхлэн хэвлүүлсэн “Э. Сетон Томпсон : БОР БААВГАЙ” номоос 

	Цогт охин тэнгэр сангийн захиалгаар Цагаан бамбарууш хэвлэлийн газарт 2021 онд цахим хэлбэрт хөрвүүлэв.

Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Орчуулсан Б. Ринчен

	ГУДАМ ЗЭЭЛИЙН ДУУЧИН

	 

	I

	 

	Яасан цовоо сэргэлэн хөөрхөн жаахан амьтад вэ! Юутай ч хөөр хөгжөөн чимээ шуугиан бэ!

	Усны ховил дундах хэсэг богширго дэрвэлзэн нисэн, нэг нэгнийхээ дэргэдүүр дэгдэн дүүлэн наадна. Тэр бяцхан амьтны ийш тийш жаахан сарнин тарах үед амар заяа үзүүлдэггүй хөөцөлдөгчдөөсөө биеэ хамгаалах гэж жигшин дургүйцэж цөхөн ядан байгаа бяцхан эмэгчин богширгын сандран тэвдэн байгаагийн хамаг учир харагдаж болох ажээ. Эрэгчин богширгууд түүнийг даган хөөцөлдөн байгаа мөртөө түүнээ нухчиж болом ширүүн дориун аяглаж аашилж байгаа явдал нь харах төдийд мэдэгдэн байна. Тэд, эмэгчин богширгыг хамгийн хайр найргүй байдлаар ноолж ноцон байгаа хэдий боловч түүнд ямар нэг ноцтой гэм хор хүргэж байгаа эсэхийг нь хэрхэн ажиж мэдэх билээ. Харин эмэгчин богширго бол залхаан зовоогчдоос л салж ангижрах гэсэн ганц хүсэлтэй юм. Хэрвээ чаддаг сан бол тэдгээрийг цөмийг нь алж орхиход өчүүхэн ч өрөвдөх хайрлах сэтгэл түүнд алга биз ээ. 

	Эрэгчин богширгууд, дагаж хөөцөлдөөгүй сэн бол эмэгчин богширго тэдгээрийн нэгэнд нь ч тал өгөхгүй нь илхэн харагдана. Тэгээд ч түүнийгээ тэдэнд үнэмшүүлэх гэж хичээхдээ хошууныхаа хүчээр өрсөлдөгчдийн дотор аль болох садаа хийсээр ойрх нэг усны хоолой дээр нисэн очоод сууна. Тэгэхэд бусад богширгуудаас ялгаатай бөгөөд сэтгэл татам гоц хөөрхөн болгосон содон цагаан өд түүний өрөөсөн жигүүр дээр харагдаж байлаа.

	 

	 

	II

	 

	Хар өвчүүтэй, цагаан хүзүүтэйдээ омог бардам янзын азарган богширго тун ч зав чөлөөгүй байртай байна. Богширго цэцэрлэг дунд хүүхдүүдийн тавьсан, модон чингэлэгт үүрээ засаж дуусгах гэж их л хичээлтэй ажиллах ажээ. Тэр бол олон талаар сүрхий гарамгай шувуу юм. Түүний энэ барилгын материал нь ойр орчны газраас олдох модны мөчир салаа байсан бөгөөд тэгээд ямар ч канар1 бялзуухайнаас дутуугүй сэтгэл хөдөлгөм чанга дуулдаг дуухнаа жиргүүлэнхэн дуулах гэж зөвхөн өглөөгүүр л ердөө ганц минутын төдий ажлаа зогсоодог байлаа. 

	Зөвхөн ганц биедээ ганцаархнаа үүр засах заншил богширго шувуунд огт байдаггүй юм. Гэвч бид тэр богширгыг сүрхий гарамгай шувуу гэж нэрлэсэн нь дэмий биш билээ. Долоо хоног өнгөрсний дараа үүр нь, хотын доторх таримал модны мөчрөөр бүр амсраа хүртэл дүүрсэн байхыг нь харахад мань богширго үүрээ засаж дууссан бололтой. Түүнд одоо дууныхаа дасгалыг хийх чөлөө цаг элбэг болж ирэхэд богширгын жиргээтэй огт адилгүй хүн амьтны гайхаш төрүүлэм жиргэн дуулах дуухан улам улам чангаар хангинанхан сонстох болов. Тэгээд хэрэв, цэцэрлэгийн зургаа дахь замаас хүрэлцэн ирсэн, шувуунд дуртай нэг үсчин, түүний амьдралын анхны өдрүүдийн тухай бидэнд ярьж өгөөгүй сэн бол мань богширго, байгалийн тайлж болшгүй таавар зүйлийн нэг болон түүхэнд үлдэж магадгүй байсан билээ. 

	Тэр хүн, өөрийн канар бялзуухайн бургасан сагсанд нэг богширгын өндөг авчирч тавьсан бөгөөд түүнээс гарсан ангаахайг өргөж авсан эцэг эх нар нь асран хүмүүжүүлжээ. Канар бялзуухайнууд жиргэн дуулахдаа гоц мэргэжилтэй ажээ. Ангаахай уушги зүрх сайнтай чийрэг чанга биетэй амьтан болжээ. Канар бялзуухайнууд түүнийг тун сайн өсгөсөн ажээ. Тэгээд төрөлхийн дутуу дулимаг авьяас билгээ хүчээр нөхөн гүйцээж чадахуйц дууч шувуу болон тодров. Хүч чадал сайтай бөгөөд      ноцолдооч, цөхрөлтгүй хөгжимдөгч, хэрүүлч тэр богширго, сагсан торны эзэн ноён нь болжээ. Тэрээр хөг аяараа өөрөөс нь төгс сайн давж чадахгүй байсан канар бялзуухайн дууллыг хүчээр зогсоохоос буцдаггүй байсан бөгөөд тийм хялбархан ялалт бүрийн дараа түүний дуулах нь улам бүр ер бусын сайхан болдог байсан болохоор эзэн нь Рэнди гэдэг нэртэй богширгынхоо ялалт төгс дуугаар орж гарсан зочдоо зугаацуулж байх боломжтой болох гэж түүнийг канар бялзуухайнаас аль болохоор салангид байлгахыг бодох болжээ.

	Рэнди бол өөртэйгөө нэг сагсан торонд цуг сууж байгаа ямар ч канар бялзуухайн дууг зогсоож чаддаг байлаа. Харин дууг нь зогсоож чадахааргүй өөр торонд байгаа бол өөрт нь хэчнээн ойрхон байсан ч ямар нэг дуучин өрсөлдөгчдөө төдий л уур хилэн гаргадаггүй байв. Тийм үе тохиолдоход Рэнди, хөгжин дуулахаа бүрмөсөн мартаад харин хорсож атаархсан янзтай богширгын жиргээгээр ууртайгаар жиргэж эхэлнэ.

	Хар өвчүүтэй болоод ирэхтэйгээ зэрэг Рэнди арай л үс засах газрын тэргүүн цуут нь болчихсонгүй. Тэгж байтал нэг өдөр торны нь тавиур унаж торон хайрцаг бүхлээрээ шалан дээр унаж орхисонд өдий төдий шувуу суллагдан оджээ. Тэдгээрийн дотор Рэнди ч оролцсон ажээ. Канар бялзуухайнууд эргэж ирье гэж бодсондоо ч юм уу, баригдчих байх гэж санасандаа ч юм уу, торон хайрцагтаа өөрснөө буцаад ирэхэд харин Рэнди, цонхоор шууд шурхийн нисэж гараад хэсэг жиргэснээ хотын галт тэрэгний шүгэлдэн исгэрэх дууны хариуд жиргэнхэн дуулаад, дахин баригдахгүйн тул орчин тойрныг шинжин үзэхээр нисэн одов. Богширго хүний гарт амьдрах гэж төрөөгүй болохоор эрх дураараа байх явдалд тэр дорхноо дасжээ. Долоо хоног өнгөрөхөд Рэнди, өөрийн төрөл удмууд шиг яг зэрлэгшээд, хоорондоо үргэлжид ноцолдон байдаг хээрийн жирийн бяцхан үглээ томоогүй богширго болон хувирав. Тэрээр бүх богширгыг дэс дараалан ялж байлаа. Заримдаа Рэнди, канар бялзуухайнаас сурч авсан хөгжмийнхөө гаммаар гэнэт хүн амьтны гайхам сайхан дуулдаг байсан боловч үнэндээ богширго шувууны л цогтойхон дуугаар дуулдаг билээ.

	 

	III

	 

	Үүрээ хийх гэж шувууны чингэлгийг сонгож явсан өнөөх Рэнди маань иймэрхүү богширго байсан юм. Чухам яах гэж төчнөөн их мөчир цуглуулдаг байсан нь одоо тодорхой болж. Түүний амьдралд тохиолдсон хамгийн сайхан үүр бол торон сагс байжээ. Тийм ч учраас Рэнди, модны мөчир салаагаар өөртөө үүр засаж авчээ.

	Хэд хоног өнгөрсний дараа Рэнди, найзынхаа хамт хүрч ирэв. Хэрвээ, Рэндитэй найзалж яваа, тэр хэцүү шуугианы шалтгаан болж байсан цагаан алаг жигүүртэй бяцхан эмэгчин Бидди хэмээх богширгыг би одоо таниагүй сэн бол усны ховилд болсон явдлыг огт санахгүй байсан билээ.

	Биддийн сэтгэлд Рэнди их л таалагдан байгаа янзтай боловч Бидди, түүнийг өөртөө ойртохтой зэрэг бас л хошуугаараа тоншин, чадлынхаа чинээгээр хөөн зайлуулсаар байна. Тэгэхэд нь Рэнди, бусад эрэгчин богширгуудын нэгэн адил, жигүүр, сүүлээ дэрвэлзүүлэн, ямар нэг юм хэлсэн байртай жиргэн дуугаран тойрон гүйж, зөвхөн дуугаа дуулахдаа л үе үе зогсож байлаа.

	Тэгэн тэгсээр Рэнди, Биддийн эсэргүүцлийг даван туулж санасандаа хүрсэн нь чухамдаа өөрийн гайхам сайн дуу хөгжмийн авьяас билгийн ачаар тэгсэн байж болох бөгөөд тэгээд ч түүнд зам заан ниссээр бүр үүрэндээ дагуулан хүрч очив.

	Бидди, Рэндийг даган явсаар түүний үүрэнд очсон боловч тэр дорхноо эргээд л год үсрэн гарч ирэхэд Рэнди, аргадаж гуйсан янзтай жиргэсээр хойноос нь даган гарч ирэв. Рэнди, ямар нэг юм хэлсэн бололтой удаан гэгч жиргэн дуугараад Биддийг эргүүлэн очуулж чадсан авч Бидди харин бүр ч уурлаж зэвүүцсэн байртай дахиад год үсрэн гарч ирлээ. Рэнди, бас л түүнийг аргадаа оруулах гэж оролдоход Бидди дахиад л үүрэнд нь орсон боловч нэг бяцхан мөчир зуусаар бас эргэн гарч ирэнгүүт мөчрөө унагаж орхиод зугтан нисэж одов. Рэнди гадагш гарч ирлээ.

	Түүнээс хойш Рэнди, үүрээрээ бардан гайхуулахаа больсон бөгөөд Биддийн нисэн одсон явдал өөрт нь сүрхий цохилт болжээ. Рэнди босгон дээрээ нэг минут хэртэй тэсэж ядсан байдалтай зогсоод «Ээ, ир ээ ир!» гэсэн утгатай хашхирсан боловч дурлалт хүүхэн нь эргэж ирсэнгүй. Тэгснээ Рэнди, дахиад л үүрэндээ харайн ороод аяархан шарчигнуулах чимээ гаргаснаа том гэгчийн мөчир зуусаар харайн гарч ирмэгц түүнээ газар луу хаяв. Тэр, дахиад л түрүүчийнхээ явсан мөрөөр бас буцан дахин дахин тээж зөөсөөр урьд чармайн зүтгэн явж зөөн цуглуулж авсан хамаг мөчрөө цөмийг нь газар хаялж эхлэв. Тэдгээр нь өдий хүч хөдөлмөр зарцуулж байж холбооны талбайгаас олж авчирсан олон салаа салбартай ховор нандин мөчрүүд байсан нь түүний өргөж авсан эхийн түүнд бэлдэн засаж өгсөн үүрний мөчиртэй ав адил, тэр хоёр янзын уян зөөлөн мөчир салаа тэгээд ямар ч үр ашиггүй бултаараа үрэгдэх нь тэр ээ.

	Рэнди зассан байраа тэгж буулган нураах гэж гав ганцаархнаа, чив чимээгүй нэг цаг хэртэй ажиллав. Тэгэн тэгсээр түүний ажлаа дуусахад, доорх газар дээр нь яг л бяцхан түүдэг мэт бүхэл баглаа мөчир овоорон хэвтэж байлаа.

	Рэнди, бүтэн долоо хоногийнхоо хөдөлмөрийн үр дүнг ингэж сүйтгэсэндээ ууртай ширүүн байртай түүн тийш хэсэг ширтэн хоосон чингэлэг өөдөө нэг эргэн харснаа ямар нэг хараалын үг хэлсэн бололтой огцом ширүүн жиргээд нисэн одов.

	Маргааш нь өчигдрийнхөө оргодол найзыг дагуулсаар дахин хүрч ирээд, сэдсэн байдалтай жиргэн дэргэдүүр нь тойрон гүйж байлаа. Рэнди, Биддийг бас л чингэлэгтээ оруулах гэж дагуулав. Бидди, чингэлэгт харайн орсноо год хийн гарч ирээд газарт хэвтээ бөөн мөчир тийш ажиглан харав. Тэгснээ дахин буцаж ороод Рэндигийн анзааралгүй орхичихсон бололтой нэг жижигхэн мөчрийг зуусаар эргэн гарч ирмэгц түүнээ доош хаяад овоолоостой мөчир дээр унахыг нь сэтгэл их л ханасан байртай ажиж харлаа. Тэгээд хоёул чингэлэг дотуур нэлээн удаан гүйлдсэнээ эргэн гарч ирмэгц хамтдаа нисэн одоод төдхөн Бидди нь хэсэг өвс цаадах нь хэсэг сүрэл зуусаар буцаад ирлээ. Тэр хоёр түүнийгээ цөмийг нь чингэлэгтээ оруулаад, уран барилгын ухааны үүднээс зохих зохих байранд нь тааруулан тавьж байгаа бололтой. Түүнээ тавьж дуусгаад хоёул бас л дахин, өвс аваад ирснээ Бидди нь байраа засах гэж чингэлэгтээ хоцорч, Рэнди нь бөөн бөөн өвс дараа дараагаар зөөж ирэх болсон бөгөөд харин жаахан л удвал Бидди, хойноос нь яваад хамт зөөлцөж байлаа.

	Тэдний амьдралын жинхэнэ нарийн сониныг сорин таних аштай нөхцөл надад одоо л таарч ирэв. Би чингэлгийн нь ойролцоох нэг тагт дээр богино богинохон огтолсон гучин ширхэг тууз аваачаад тавьчихлаа. Тэдгээрийн арван тав нь бүр ерийн нэг өөдөс, найм нь нэлээн чамин хээнцэр эд, долоо нь тод өнгийн торго байсан билээ. Тэгэхдээ хамгийн тод өнгөтэйг нь бүдэг өнгөтэй туузын дунд салаавчлан тавьсан юм.

	Тэр үзэсгэлэнг эхлээд Бидди ажин харлаа. Тэр түүний дэргэд нисэн буугаад тал талаас нь хоёр нүдээрээ сэлгүүлэн харснаа ер нь үүнийг хөдөлгөөд хэрэггүй юм шиг байна гэж бодсон байдалтай байна. Гэтэл Рэнди түүн тийш хүрч очиход урьд цагт гэрийн тэжээвэр шувуу байсныхаа хувьд тэр бүхэн нь цөм урьд үзсэн юм байжээ. Бидди, түүний өрөөсөн зах дээр харайн гарснаа дараа нь нөгөө захад нь гараад нэг өөдсийг хөдөлгөнгүүт гэдрэг шурхийн эргэж дэгдэв. Тэгснээ дахин эргэж ирээд дээгүүр нь баахан тоншиж үзсэнээ олзныхоо туузыг шүүрэн авмагц нисэн одлоо. Дараа нь түүн дээр дахин нисэж очихдоо харин Рэндитэй хоёул нэг тууз шүүрч аваад буцав. Тэр хоёрт тэдгээрийн зөвхөн хар өнгөтэй нь л хамгийн тааламжтай байгаа мэт байсан авч Бидди, нэлээд тод өнгөтэйгөөс нь хэд хэдийг ч түүж аваад харин бүр хурц өнгөтэйг нь огт хөдөлгөлгүй орхичихсон билээ.

	Рэндийг дахин модны мөчир олж авчрах гэж оролдон байх үед үүрний нь тал хэсэг хэдийн засагдаж гүйцсэн байлаа. Гэтэл тэр мөчир нь нүд ирмэхийн зуурт газар хэвтээ овоолоостой мөчир дээр хаягдан унаж орхиход харин Бидди, түүний хойноос омог бардам байдалтай харан хоцров. Зайлуул муу Рэнди! Түүний дорой буурайд ямар уучлал байх билээ. Хамаг л сайн сайхан мөчир нь цөм унаж орхих нь тэр! Модны мөчир салаагаар сүлжин зассан сүрлэг жавхаатай сайхан ч үүр эхэд нь байсан билээ! Гэвч Рэнди, аяыг нь дагахаас өөр ямар ч аргагүй болжээ. Одоо түүний чингэлэгт сүрэл, өвс хоёроос өөр нэг ч ширхэг мөчир үлдсэнгүй, харин зөвхөн даавууны өөдөснүүд л үлджээ. Тэгээд түүний эрхээр Рэнди зав чөлөөтэй болсон нь өдөр тутам номхон даруу байх дасгал болжээ. Урьд нь Рэнди, дэлхий ертөнц гэдэгт чинь үсчний газар л багтаж, энэ ертөнц дээрх амьтдын дотроос өөрийгөө л хамгийн чухал нь мөн юм гэж боддог байсан ажээ. Гэтэл тэр бодлын аль алин нь одоо бүрмөсөн үгүй болжээ. Рэндигийн хүмүүжил, жинхэнэ ажил хэрэг дээр очихоор сүрхий дутагдалтай байсныг Бидди ухаж мэдсэн учир өөрийгөө алхам бүрд шинээр сургах ажил түүнд тулгарч ирэв.

	Үүрнийхээ гуравны хоёр хувийг засаж дуусаж байх үед үнэхээр жавхаа төгөлдөр байдалтай болсон Бидди, ямар нэг газраас зөөлхөн гэгчийн том том өд зөөн авчирч эхлэв. Гэвч Рэнди, энэ явдал хэтэрхий төвөг удаад байгааг нь мэдээд ямар нэг хязгаар тавих хэрэгтэй болжээ.

	Түүний анхны өлгийд ердөө байгаагүй тийм өдөн дэвсгэр, Рэндигийн сэтгэлд таараагүй учир гадагш хаялж, гарлаа. Өөрийнх нь түрүүчийн олж авчирсан өднүүд, чингэлэг дотроос овоолоостой мөчир дээр ягхийн бууж байх үед Бидди, дахин өд зуугаад хүрч ирэв. Тэр, тэдгээрийн хойноос шурхийн нисэж, газарт унахаас нь өмнө шүүрэн зууж аваад, золгүй муу бөөн өд зуусаар чингэлгээсээ дахин гарч явсан эзэн ноёныхоо өөдөөс нисэж очлоо. Тэгээд хоёул, амаараа дүүрэн өдтэй, өөд өөдөөсөө ширтэлцэн зогсоод, бие биедээ үнэн голоосоо гомдсон байртай чанга чанга жиргэлдэж эхлэв.

	Чингэлэгтээ өд авчирч, түүнийгээ бас дахин нэг зайлуулж цэцэрлэг дундуур салхинд туугдан нисэлдэн явж байлаа. Энэ хоёр тун ч догшин ширүүн, эв түнжин муутай байсан бол дараахнаа нам гүм байдалд шилжээд, маргааш нь болоход зайлуулж хаясан өдөө цөмийг нь үүрэндээ буцааж зөөгөөд дэвсэж байлаа. Тэр хоёр, яаж эв найрамдалтай болсон нь үүрд нууц хэвээрээ үлдсэн ажээ. Ажил төрлийнхөө ихэнх хэсгийг юутай ч гэсэн Рэнди л өөрөө гүйцэтгэсэн боловч хамгийн том бөгөөд нарийн зөөлөн өдөөр чингэлэг нь дүүрээгүй байхад сэтгэл тайтгарахгүй байв.

	Хоёр хань байдгаараа л байж байснаа яагаад ч юм Бидди нисэн одоод удтал эргэж ирсэнгүй. Рэнди эргэн тойрон хараад жаахан жиргэснээ, дээш нэг ажин харж эргээд доош харангуут өдий төдий хүч хөдөлмөр зарцуулан байж цуглуулж ирсэн овоолоостой мөчрөө дахин харлаа. Яг л ургаагаараа цэцэглэж байгаа юм шиг энэ гайхамшигт сайхан мөчрүүд чухам аль газрын ургамал бол оо! Рэнди дээр нь нисэн буув. Нарийхан олон салаатай гайхамшигт сонин мөчрүүд унасан газартаа л хэвтсээр байхыг нь хараад дур сэтгэл татахыг нь давж туулахын аргагүй байна. Нэг мөчир шүүрэн зууж авмагц Рэнди үүрэн дээрээ бушуухан гэгч очоод дотогш шургаж орлоо. Мөчрийг ингэж зууж ороход түүний салаанууд, чингэлгийнх нь аманд тээглээд эргэхэд маш бэрхтэй байдаг байсан боловч Рэнди, сүүлийн үед мөчрийг байнга тэгж зөөдөг болсон болохоор чухам яаж эргэвэл дээр болохыг нь хэдийн мэдэж авчээ. Тэр үүрэн дотроо, мөчиртэйгөө тэгж будилсаар хагас минут хэртэй болоод дахиад л пүрхийн гарч ирмэгц орчин тойрноо омог бардан янзтай эргүүлдэн харснаа хошуугаараа биеэ маажиж нэг дэрвэн шилгээнгүүт канар бялзуухайн дуухнаа эхнээс нь төгсгөлийг нь хүртэл хэдэнтээ жиргэнхэн дуулснаа туйлын баясгалантай байдлаар бас хэд хэдэн шинэ нот зохиож жиргүүлэн хангинуулав. 

	Биддийг өд зуусаар нисээд ирэхэд нь Рэнди их л хаширласан байртай түүнд туслалцсаар өдөө байрлуулан дэвсэж дуусахад үүр нь ч засагдаж гүйцсэн ажээ.

	Нөгөөдөр нь би үүр өөд нь авиран гарч үзвэл нэг өндөг байж байлаа. Хоёр богширго, намайг өөдөө авирч байхыг харсан боловч олонх шувуудын адил толгой дээгүүр дуугарч жиргэж ниссэнгүй харин нэлээн холхон шиг байшингийн яндангийн цаана суугаад миний араас их л айж түгшсэн янзтай ажин байв.      

	Нөгөөдрийн маргааш нь миний очиход чингэлгийн нь дотоодод ямар нэг хөл хөдөлгөөн гарган, битүүдээ хэрүүл тэмцээн болж, жиргэх дуугарах дуу гарч хоёр гурван ч удаа чингэлгийнх нь амсраас шувууны сүүл цухалзан далдраад эзэн этгээд ямар нэг юм татаж чирэн гэдрэг зүтгэж байгаа бололтой байв. Тэгэн, тэгсээр эзэн этгээдийн сүүл гадагш нэлээн лав духайн гарч ирэхийг нь харахад Биддийг мөн гэж таньж болохоор боллоо. Тэгтэл түүнийг бас л дахиад угзран татаж оруулахыг нь харахад, тэдний гэр бүлийн дотор ямар нэг хэрүүл шуугиан дэгдэн, гарсан нь илт байлаа. Бидди, Рэндигийн ганц хайртай мөчрийг суга татан гаргаж дорогш хөсөр хаяагүй байхад энэ бүх явдал үнэхээр байж болшгүй зүйл байв. Бидди, Рэндигийн нуусан тэр мөчрийг хэвтэр дороосоо олжээ.      

	Ингэхлээр энэ хоёр чухам юунаас болж хэрүүл шуугиан дэгдээсний нь хар л даа! Гэвч Бидди, Рэндигийн ширүүн эсэргүүцэл дундуур юутай ч гэсэн л түүнээс мөчрийг нь булаагаад авчхаж яаж чадаа юм бэ гэдэг нь л над огт ойлгогдохгүй байсан юм. Гэр бүлийн доторх эвтэй найртай байдлыг эвдэхгүйн тулд л Рэнди түүнд бууж өгөхөд хүрсэн болов уу гэж би сэжиглэсэн билээ.

	Тэр хоёр, модны мөчир амандаа зуулцаад тулалдан байх зуураа өндгөө санамсаргүй түлхэн унагааж орхижээ. Өндөг нь одоо нялцгар шар юман дээр таран бутарсан шаазангийн хэлтэрхий мэт болоод газар хэвтэн байхад хоёр богширго, түүний хувь заяаны төлөө сэтгэл түгшсэн байдалтай ажээ. Өндөг ч үүрнээсээ унаад нарт ертөнцөөс ангижран салах нь тэр ээ.

	 

	IV      

	 

	Үүний дараа манай хос хоёр, нэлээн хоногийн турш эвтэй найртай амьдарлаа. Өндөг нь ч дараа дараагаараа бий болж байв. Долоо хоног өнгөрөхөд өндөг нь хэдийн тав болон олширч, хоёр найз цээж дүүрэн баяр баясгалантай мэт байлаа. Рэнди, бүх тойргоо гайхам сайхнаар жиргүүлж туулсаар байхад Бидди, өвлийн бэлтгэл болгож улам улам их өд түүж авчирсаар байв. Тэгэхэд нь нэг бяцхан туршлага хийгээд үзье гэж над бодогдлоо. Би зохистой үеийг нь самбаачлан ашиглаж, үдэш орой болсон хойно тэр хоёрын гоёхон үүрэнд цагаан гантигаар хийсэн нэг өндөг аваачаад тавьчихлаа. Тэгээд чухам юу болсныг бүү мэд.

	Маргааш өглөө нь би зугаалахаар гадагш гарч явлаа. Бүтэн сайн өдөр байсан болохоор гудамжаар нам гүм байсан бөгөөд зөвхөн усны ховилын дэргэд хэсэг улс бөөгнөрөн зогсоод ямар нэг юм сонирхон харцгааж байх нь харагдлаа. Би тэдэн тийш нэлээн дөхөөд очиход шувууны жиргэх дуу сонстон бүр дэргэд нь хүрч очоод тойрон зогссон хүмүүсийн дундуур шагайн харвал, хоёр богширго бие биеэ учир зүггүй ноцон зуурч чанга чанга жиргэлдэн, хошуугаараа хоёр биеэ зогсоо зайгүй хатгаж тоншилдон байв. Тэр хоёр, тойрон харж байгаа хүмүүсийг ажин харах ухаан сэхээгүй байсан болохоор нэлээн хэсэг эргэлдэн ноцолдсоноо түр амсхийхийн тул хоёр тийш салаад тамирдсан байртай суух үед нь би Бидди, Рэнди хоёр мөн болохыг таньж маш их гайхлаа.

	Тэр хоёрыг дахиад л ноцолдож эхлэхэд нь бүтэн сайн өдөр болж байгаа хэрүүл зодоонд дургүй нь хүрсэн бололтой нэг хүн, тэднийг үргээн нисгэв. Тэгэхэд нь мань хоёр зодолдооноо чөлөөтэй үргэлжлүүлэх гэж ойрх нэг саравч дээр очоод суусан билээ. Тэр хоёр миний тавьсан гантиг өндгийг өөрсдийнхөө таван өндөгтэй цугт нь гадагш гаргаад хаячихсан байсны нь мөн өдөртөө олж үзсэн юм. Иймд энэ болж байгаа бүх хэрэг явдал бол миний л өнөөх үүрэнд нь аваачиж тавьсан хачин жигтэй хатуу өндөгнөөс яах аргагүй үүсэн гарсан хэрэг байх гэж би тааварлан бодсон билээ.

	Тэдгээрийн орон гэрт зол жаргал, эв найрамдал байж яасан ч чадахгүй байсан болохоор тэд, өөрсдийнхөө чингэлгийг бүх өд болоод бусад бүх юмсын нь хамт орхиж явжээ. Бусдаас их л өөр байдалтай, юм сэдэн олохоороо ялгардаг Бидди энэ удаад үүрээ хийх гэж талбай дундах дэнлүүний бүрхүүлийг шилэн сонгож авчээ. Бидди, Рэнди хоёр хүчит салхийг ч хайхралгүй бүтэн долоо хоног хөдөлмөрлөсөөр үүрээ засаж дуусгав. Яг нүүрэн дээрээ тусч байгаа тийм гэрэлд тэд чухам яаж унтаж чаддаг юм бэ? гэдгийг мэдэхэд бэрхтэй байлаа. Түүгээр ч барахгүй Биддид бүр ч тааламжтай байсан нь харин Рэндийг тэр байдалд аяндаа дасган сургажээ. Анхныхаа өндөг гаргахаас нь өмнө дэнлүү унтарчхаагүй бол их л сайхан байх сан биз ээ. Дэнлүүчин, дэнлүүгээ засахдаа Бидди, Рэнди хоёрын зассан үүрийг хайр найргүйгээр хогийн сав руу аваад хаялж орхижээ.

	Болжмор шувууд, үүнийг засаршгүй хүнд цохилт гэж үзэх байсан бол богширго шувуудын хүч чадал өөртөө итгэх итгэлд хил хязгаар байхгүй юм. Үүр нь бүтэл муутай засагдсан юм уу, эсвэл барилгын материалаа сонгож авахдаа алдаа хийсэн байж магад байна. Ямар ч байлаа гэсэн одоо үүрээ дахин засах нь дээр.

	Хажуугийнхаа нэг үүрний эзэнгүй байх хойгуур нь Бидди түүнээс хэдэн ширхэг сүрэл хулгайлан аваад талбайн цэцэрлэгийн доторх нэг хайлаасны өндөр мөчир дээр аваачиж тавиад өөрийн сонгосон газраа Рэндид зааж өгөв. Тэгэхэд Рэнди, шийдвэрт нь үлэмж нам дор дуугаар захирагдахгүй бол болдоггүй юм гэдгийг туршлага дээрээс мэдээд канар бялзуухайн дуухнаа хоёр ч удаа хангинууланхан жиргүүлснээ барилгадаа материал олох гэж овоолоостой хог сэндчин ухаж явахдаа замдаа дайралдсан сайхан гэгчийн нэг мөчрийг нэлээн дурамжхан янзтай тойрон гарах ажээ.

	 

	V

	 

	Тус талбайн нөгөө талд маш хөг цуутай амьдардаг хоёр богширгын үүр байдаг байлаа. Тэр хоёрын ялангуяа азарган богширго нь бусдын анхаарал халамжийг огт хэрэгсдэггүй ажээ. Энэ бол бие бялдар томтой, олиггүй сүрхий ноцолдооч, хар өвчүүтэй хөөрхөн шувуу юм. Энэхүү дайчин цогтой богширго өөрийнхөө л хүч чадлын ачаар хань ижлээ шилэн сонгож аваад үүрээ засах хамгийн шилдэг сайн газар болон бас түүний дээр хүний сэтгэл булаам сайхан материалуудыг талбай дээрээс түүгээд авсан байна. Мань богширгууд өөрсдөд нь миний өгөх гэсэн гоё ганган туузуудыг авахаасаа татгалзсан явдал бол тэдгээрт бас аргагүй өөрсдийн нь уран сайхны хэв маяг гэж байснаас тэр юм. Амьтны хүрээлэнгээс санамсаргүй олдсон Гвиней нутгийн тахианы хэсэг өд нэгээс нөгөө үүрэнд хулгайн замаар дамжин орсоор эцсийн бүлэгт шинэ банкны гантиг чулуун баганынх нь Буян ба түүний гэрийн гоёж чимэн зассан сүрлэг жавхлант үүрэнд одоо нэг ч ширхэг үлдсэнгүй.

	Буян бол энэ зугаалгын цэцэрлэгийн бүх хэмжээнд юу л хийх гэж санаж бодсоноо цөмийг нь хийдэг байсан болохоор нэг өдөр Рэндигийн жиргэн дуулахыг сонсмогц түүн дээр шууд нисэн хүрч очжээ. Рэнди, канар бялзуухайн зүрхэнд орсон хэдий боловч харин Буянтай тэмцэлдээд давж чадахгүй байв. Рэнди түүнтэй тун сайн үзэлцсэн боловч дийлдээд зугтааж л амь зулбахаас өөр аргагүй болжээ. Тулалдаанд ялсан Буян шууд Рэндигийн үүрэн дээр очиж буугаад, тоомжиргүй байдалтай хэсэг ажиглан харснаа үүрэндээ аваачаад тавьж болмоор гэсэн мөчрүүдийг сугалан чирч эхлэв. Рэнди түүнд айхтар ялагдсан боловч тэр тонуул манай, дуучинд улам зориг оруулахад түүн тийш дайрч гарлаа. Ухаан жолоогүй ноцолдож байгаад хоёул мөчир дээрээс газар уначихжээ. Бусад богширго энэ зодолдоонд хамсан нийлээд, бас тэгэхдээ чийрэг том биетэй Буяны талд орчхоод гаднын гэж тооцогдсон богширгын эсрэг тэмцсэн нь мөн ч ичмээр муухай яа!

	Рэндигийн байдал маш доройтож, жигүүрээс нь өд сугаран хийсэж байтал жигүүр дээрээ содон цагаан өдтэй бяцхан эмэгчин богширго, тэдгээрийн гол дунд гэнэт шад пад хийтэл буужээ. Бидди: «шудар, шудар дэлс, тонш» гээд тулалдаж гарав. Үгүй, Бидди биеэ мөн сайхан хамгааллаа! Зүгээр зугаагаа гаргах гэж энэ зодолдоонд эхлээд нийлж орсон богширгууд зугаа наадам биш, харин ёстой тулалдаан мөн болохыг мэдээд шууд зугтан арилмагц байдал тэр дороо өөрчлөгджээ. Буян, гал цогтой байдлаа даруй алдаад сүүлнээсээ зууран базсан Биддийн хамт үүр өөдөө нисэн одох нь бяцхан бух нохой мэт ажээ. Тэгээд Бидди, Буяны жигүүрээс нэг ширхэг өд таслан авах гэж салахгүй зуурсаар санасандаа хүрээд дараа нь хулгайлан авсан материалынхаа хамт үүрэндээ их л баяр баясгалантай тавьсан билээ.

	Энэ явдлаас хойш хоёр хоногийн дараа Буяны үүрэнд удтал гайхуулах гол юм нь болж байсан өнөөх Гвинейн тахианы өд нь харин Биддийн шинэ орон байрны дотоод заслын нэг хэсэг нь болж хувирснаас хойш түүний эрхийг булаах гэж хэн ч зүрхлэхгүй болжээ.

	Зуны сар шувтаргадаа ороод ирэхээр өд ховордсон тул Бидди, үүрэндээ олж тавьж чадахаа болив. Гэвч түүнийг орлож чадах өөр юм олсноор Бидди, бүхий л шинэ сонин юманд дурладгаа бас дахин нотлон харуулсан юм. Талбай дунд морин тэрэгний буудал байдаг байлаа. Дэвсгэрийн сайхан материал болчхож чадахуйц адууны хялгас ойр хавиар үргэлж тарж бутран хэвтэх ажээ.

	Эрхэм сайхан бодолд орсон манай мохошгүй хос хоёр, хялгасыг шууд хоёр гурван ширхгээр нь цөхрөлтгүй түүж эхэллээ. Цэцэрлэг дунд байдаг өөр үүлдрийн богширгуудын ямар нэг үүр л тэдэнд ийм бодол санаа төрүүлсэн ч байж магад. Тэр нь адууны хялгасыг байнга түүсээр үүрэндээ тун сайхан дэвсгэр засаж авсан Чиппи үүлдрийн богширго юм. Адууны хялгасыг түүнэ гэдэг сайхан ч хэрэг гэвч түүнийг зөв ашиглаж чадах хэрэгтэй юм. Хэрвээ Бидди Рэнди хоёр хялгасыг чухам яаж түүж, яаж дэвсдэгийг нь урьдаас сурч мэдсэн бол тун ч сайн байх сан билээ. Чиппи, хялгасыг түүхдээ тийм их хор хөнөөлтэй зүйл биш юм шиг байтал бас аюул учруулж болдог юм гэдгийг нь мэдээд хэд хэдээр нь ердөө авдаггүй, зөвхөн нэг л ширхгийг торгон үзүүрээс нь болгоомжтойхон гэгч өргөж авдаг байна. Манай хоёр бол зөвхөн сүрэл л түүж дадсан юм. Бидди, хялгасны дундаас нь шүүрэн зуунгуут үзүүр нь арай урт унжаад байхаар нь жаал жаахан ахиулан нугалж аваад нисэн оддог байв.

	Ингэж зууснаас хялгас нь олонхдоо хошуу дор буюу дээр нь гогцоорон зангирдаг байлаа. Гэвч ямар ч Чиппи атугай чичрэн дагжин аймаар аймшигт гогцоо нь, анхны үед Биддид ямар нэг хор хүргэсэнгүй харин нисэхэд нь улам таатай байдаг болжээ. 

	Маргааш нь болоход үүрээ хэдийн засаад дуусчихсан байлаа. Одоо дахиад хялгас авчрах хэрэггүй гэдгийг Биддид өөрийнхөө байдлаар Рэнди ойлгуулжээ.

	Бидди, материал цуглуулах ажлаа сэргэлэн цовоо, бахтай хавтай байдлаар дуусгаад, сүүлчийнхээ ширхэг хялгасыг байранд нь тааруулан тавьж байх үед Рэнди, цэцэрлэгийн дундах нэг хүний хөшөөний орой дээр суугаад хамгийнхаа шилдэг сайхан дуунуудыг жиргэнхэн дуулж байлаа. Тэгтэл чанга бөгөөд түгшүүртэйгээр жиргэн дуугарах дуу түүний чихэнд хадаж ирэв. Рэнди үүр өөдөө эргэн хартал Бидди, ямар ч арчаагүй байдалд орчоод үүрнээсээ гадагш гарах гэж хий л сарвалзан байх нь харагдана. Түүний толгой, өнөөх өөрийнх нь хийсэн аюулт хялгасан гогцоонд урхидуулан мултарч чадахаа больжээ.

	Түүнийг суларч мултрах гэж сарвалзан зүтгэх тусам хялгасан гогцоо нь улам бүр чангаран зангирч байв. Зөрүүд зантай бяцхан муу найзтайгаа хэчнээн ойр дотно ижилдэж дассанаа Рэнди сая нотод мэдлээ. Рэндигийн сэтгэл аймшигт байдалд ороод чанга чанга жиргэсээр туслах гэж нисэн очив. Биддийг суллах гэж Рэнди, хөлөөс нь татсан боловч түүний байдлыг улам доройтуулжээ. Тэр хоёрын хийсэн бүх л оролдлого, зөвхөн гогцоо шинэ зангилаа нэмснээс л өөр юу ч болсонгүй. Бас үүрэн доторх бүх хялгас нь энэ хуйвалдаанд зориуд эвсэн нийлж байгаа юм шиг түүнтэй авцалдаж ороолдож ээдрээд энэ золгүй байдлыг улам дордуулав. 

	Төдхөн цэцэрлэгт цугласан хүүхдүүд, хайлаасны мөчир дээрээс үнгэгдэж навсайж нэвсийсэн бөөн өд шиг юм ер хөдлөхгүй дүүжлэгдэн унжиж байхыг ажиглан харцгаасан нь хөөр хөгжөөнтэй Биддигээс үлдсэн юм зөвхөн тэр байжээ. 

	Хөөрхий Рэнди, жигтэйхэн уй гашуунд автагдлаа. Түгшүүрийн дохиогоор зэргэлдээ үүрний нь богширгууд хүрэлцэн ирж цуглараад, түүнтэй дуу дуугаа авалцан жиргэвч ямар ч тус нэмэр болсонгүй. Тэгэхэд нь богширгууд үүр үүрэндээ эргэн нисэж одоход Рэнди жигүүрээ буулгаад байрандаа нэгэн үе нам гүм суун, нэгэн үе тойрон дэгдэн гүйж байлаа. Рэнди найзынхаа үхсэнд удтал яах ч аргаа олохгүй бүх л өдөржингөө түүнийг ямар нэг аргаар биедээ татаж ерийн амьдралд нь оруулах гэж оролджээ. Тэгээд шөнийг модны орой дээр гав ганцаархнаа өнгөрүүлээд үүр дөнгөж гэгээрч эхэлмэгц өнөөх золгүй муу хялгаснаас дүүжлэгдэн чив чимээгүй ямар ч хөдөлгөөнгүй болсон Бидди үүр хоёроо тойрон жиргэн дэгдэж эхлэв.

	 

	VI

	 

	Рэнди бол бусад богширгуудын адил хэзээ ч тийм болгоомжтой байж чадаагүй юм. Тэр, канар бялзуухайнуудтай нэг дор өссөн болохоор болгоомжлох байдалд дасаж сурсангүй. Рэнди хүүхэд багачуудаас ч айхгүй морин тэрэгнээс ч айдаггүй байлаа. Одоо уй гашуунд дарагдсан болохоор түүний тэр чанар улам ч нэмэгдлээ. Мөн өдөр Рэнди, хоол эрж яваад бичиг тараагч дугуйчны дугуй дороос зайлж чадалгүй сүүлээрээ даруулж орхижээ. Сүүлээ таслаад ч болов дугуй дороос гарчих гэж оролдож байгаад Рэнди, баруун жигүүрээ хойд дугуйнд нь даруулчхав. Бичиг тараагч цааш хэнэггүй явчихад жигүүрээ гэмтээсэн Рэнди, цэцэрлэгийн таримал зурвасын захаар далавчаа чирээд дэгдэлхийлэн явав. Энэ үеэр тэнд явж байсан нэг жаал барьж аваад гэртээ аваачиж торонд хийгээд Рэндийг ах нарынхаа үгээр тун эелдэг сайхан асрах болжээ. Рэнди биеэ сайжраад ирэхээр нэг тогтуун сайхан өдөр канар бялзуухайн эгшиглэн жиргэх дуугаараа бүхний бахдал гайхлыг төрүүлсэн ажээ.

	Үүний нь нэг сонин сурвалжлагч мэдээд Рэндигийн тухай сониндоо тэмдэглэл бичсэн байна. Тэр тэмдэглэл нөгөө үсчинд дайралдсан тул хэд хэдэн гэрчийн этгээдийг дагуулан хүрч очоод өөрийн гайхамшигт сонин шувууг эзэгнэх эрхээ сэргээн эргүүлэн аваачжээ.

	Тэгж Рэнди, сайхан асарч хооллодог торондоо дахин ороод, дахиад л тэр бяцхан ертөнцийн анхдагч амьтан нь болсон ажээ. Шувуу өөрийгөө зол жаргалгүй амьтан гэж мэдрэхээ болив. Тэр ямар ч л гэсэн, хэзээ ч жинхэнэ зэрлэг шувуу байсангүй. Рэнди анх ёстой л гэнэтийн тохиолдлоор чөлөөт байдалд ороод улмаар Биддитэй дайралджээ. Тэр хоёрын ахархан хугацааны хамтын амьдрал бол түгшүүр зовлон, гэнэтийн явдлаар дүүрэн байсан юм. Бас л нэг удаагийн санамсаргүй тохиолдолд Бидди амиа алдаж, нөгөө нэг тохиолдол Рэндийг торонд нь эргүүлэн авчирчээ. Торон дахь амьдрал, тайван бөгөөд учир тохиолдлоор бага учир хөгжмийнхөө уран чадварыг цааш хөгжүүлэх боломжийг өгсөн байна. Рэнди тэнд өөрийн хуучин багш, хүмүүжүүлэгч нартайгаа бөөр нийлүүлэн ойр дотно амьдран байгаа нь яг л хөгжмийн дээд сургуульд байгаа юм шиг ажээ.

	Зарим үед Рэнди дур зоргоороо зугаацахдаа мөчрөөр үүр засаж эхэлдэг боловч ямар нэг хүн ойртон ирэхийг хараад их л гэмшсэн байдалтайгаар орхин зайлдаг байлаа. Хэрвээ хэдэн ширхэг мөчир хаяад өгвөл Рэнди эхлээд түүгээр үүр засаж эхэлдэг авч маргааш өглөө нь харахад цөмийг нь шалан дээр аваад хаялчихсан байдаг байв.

	Үүр засах гэж оролдоод байгаа явдал нь түүнд ижил хань хэрэгтэй байх гэж бодоод өөрөө сонгож аваг хэмээн янз бүрийн шувууг торонд оруулж үзүүлсэн боловч олигтой үр дүн гарахгүй байлаа. Түүнд хань болгон авчирсан шувууны амийг аврахын тул, цус урсгах аюулаас урьдчилан сэргийлэхийн тул түүний дотоод хэрэгт оролцох явдал шууд шаардагдаж ирэв. Эцсийн бүлэгт манай дуучин маань ер нь ганцаараа л байсан нь дээр байна гэдэг нь тодорхой болж ирснээс хойш тэр туршлагууд хийгдэхээ больсон юм. Түүний дуун мөдхөн хайр дурлалаас илүү дайчин цогтой, цог жавхаатай болоод удалгүй үсчин зөвхөн канар бялзуухай биш, мөн эрэгчин богширгын чихмэлийг үзсэнийхээ дараа улам улам чанга жиргэн дуулдаг юм байна гэсэн дүгнэлт хийжээ. Рэнди үхсэн хүүрийг тоншин ялангуяа нөгөө шувуу нь том хар өвчүүтэй байвал улам ч чанга бөгөөд бадрангуй сайхнаар жиргэнхэн дуулдаг болсон ажээ.

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Заметки

	 Канар гэдэг нутгийн нэрээр тийнхүү нэрлэжээ.

